
So enn Brauch brauch merr nit 

 
Om Mondaachmiddaach hott mich de Schorsch oogerufe unn hott mich gonz uffge-
reecht gefroocht: Honnes, hosde heit schunn die Zeidung gelese?  
Naa, habb ich zur Ontwort gewwe unn debei gegrinst, awwer dess konnt de Schorsch 
joo nit sehe, die kimmt doch erst omm Mittwoch. 
De Schorsch hott uff de Leidung gestonne. Wie, erst omm Mittwoch? 
Ja, erst omm Mittwoch, habb ich gesaacht, dess Flerschemer Blättche kimmt doch erst 
omm Mittwoch. 
De Schorsch hott enn Aacheblick gebraucht, dann isser e bissi laut worrn, weiler halt 
gonz uffgereecht gewese iss unn koo Lust uff moi Spässje gehabt hott. Du waaßt 
awwer, dasses aach noch onnern Zeidunge gibt, odder?  
Ich habb gelacht. Ei sicher, Schorsch. Was hosde dann? 
Du Honnes, hott de Schorsch mettere gonz komische Stimm ins Telefon gebabbelt, ich 
muss derr emol was vorlese, weil doo hotts iwwers Woche-End e Gesöff gewwe unn  
dess hott sich folchendermaße zesommegesetzt, bass uff: Strohrum, Rollhering püriert, 
Brathering püriert, Ei, Soßenbinder, Tabascopulver, Zahnpasta die wo Belaach uff de 
Zäh sichtbar mächt unn nochemol Rum, dissmol en alde. Rotemol was dess war?  
Ich habb enn Aacheblick noochgedenkt unn dann gesaacht: Schorsch, ess gibt zwaa 
Meechlichkeide. Entweder du host in doim Enkel soim neie Harry-Potter-Buch gelese 
unn dess iss so e Art Parfüm um Gespenster ze vertreiwe odder ess iss uff ooner von 
dene Gruselpartys vom Hellowien in die Bisch geschitt worrn, um de Dracula oozelocke. 
Weil trinke konnsde jedenfalls so ebbes nit, ei doo det ich noch nit emol droo rieche. 
Also saach merr, wo hosden dess Rezept her?  
Honnes, hott de Schorsch zur Ontwort gewwe, dess misst du doch wisse, du warst 
doch aach emol Kerweborsch. 
Ja unn, habb ich gefroocht, was hotten dess mette Kerweborsch ze due? Schorsch, 
eraus mette Sprooch. 
Emm Schorsch soi Stimm hott noch immer gezittert. Also in de Zeidung, die ich hier in 
de Hond habb, steht drin, dass genau dess Zeich, wie ich derrs vorgelese habb, „Vize-
töter“ heeßt unn om Sunndaachowend von de Vizekerweborsch getrunke werrn musst, 
traditionell, wie debei steht, dess wär so Brauch. Unn deshalb habb ich mich uffgereecht. 
Honnes, ich konn mich nit erinnern, dass mir als Kerweborsch unn aach vill von dene 
Johrgäng, die vor unn hinner uns die Kerb gefeiert hawwe, so e Gesöff trinke mussde.  
Jetz war aach ich außem Heisje. So e Sauerei, unn kooner von dene Vize hatt die 
Kurasch, so e Gemix in de Abee ze schitte? 
De Schorsch druff: Doch, sie hawwes fortgeschitt, awwer erst noochdem se dess Zeich 
gesoffe hadde, unn sie hawwes nit in de Abee, naa, außem Hals direkt uff die Gass 
vorm Galluszentrum geschitt. 
Ich saach: Ess iss werklich zum Kotze, grad weil so ebbes nix mett Tradition unn 
Brauch ze due hott. Doo wärs onn de Zeit, dass die so genannte Ehrenkerweborsch, de 
Parre unn de Beiemooster, sich emol oischalte unn klar unn deutlich saache, wenn so enn 
Scheiß nächstjohr widder gemacht werrd, hänge merr unser Schärp onn de Naachel. 
Doo hott de Schorsch noch gemoont: Weil so enn Brauch wie mettem Vizetöter brauch 
merr werklich nit.               
Eiern Honnes  


